Acennu

Mae angen rhoi sylw hefyd i rythm y llinellau, a’r acenion sydd ynddynt. Ceir pedair prif acen mewn llawer o’r llinellau, dwy ar bob ochr i’r orffwysfa:
 	
A	Adorélwis Fflámddwyn,    fáwr drybéstawd
                  1                2                       3               4
          ‘A ddóddynt fy ngwystlon,    a ŷnt bárawd?’
	        1                       2                     3      4

[bookmark: _GoBack]Dyna sut y byddem yn acennu’r geiriau heddiw gan fod yr acen yn syrthio ar y sillaf olaf ond un, sef y goben. Ond rydym yn gwybod i sicrwydd mai ar sillaf olaf y gair yr oedd yr acen yn y chweched ganrif. Felly, byddai’r bardd Taliesin wedi datgan rhywbeth tebyg i hyn:

B	Adorelwís Fflamddwyn,    fáwr drybestáwd
                         1                    2              3                    4
          ‘A ddoddynt fy ngwystlón,    a ŷnt baráwd?’
	             1                        2            3            4

I’n clustiau ni heddiw, mae’r aceniad cyntaf (A) yn swnio’n fwy naturiol, yn fwy cywir na B. Ond mae rhywbeth trwsgl hefyd yn yr ail linell gyda dwy acen yn nesaf at ei gilydd (ŷnt/ barawd). Os darllenwch chi B, gyda’r acen ar y sillaf olaf, fe glywch fod y brifodl a’r odl fewnol (ynt) yn dod allan yn gryfach. Nid ydym yn gwybod digon am sut roedd y cerddi’n cael eu perfformio; efallai fod peth acennu ‘annaturiol’ er mwyn creu llinellau mwy rheolaidd. Efallai hefyd fod rhai llinellau o bryd i’w gilydd yn cynnwys tair acen gref yn lle pedair — a hynny er mwyn creu amrywiaeth, efallai. Mae enghreifftiau posibl yn llinellau 18 a 19 lle mae’r tempo fel petai’n cyflymu:
	‘a chyrchwn Fflamddwyn yn ei luydd
	a lladdwn ac ef a’i gyweithydd!’

